
1. Alkawla oo 

Alkawla oo, hollataana ko leyɗe njeyi gollude faa yimɓe malɗuɓe keɓa 

kaane hono no yimɓe fu. 

 

2. Ɗume ko rewti ɗum fiirtata ? 

Alkawla, yo dow huunde nde leyɗe keewɗe paamiri. 

Ɗoo, yo paamiral dow kaane yimɓe malɗuɓe. 

Kumpital, yo no yimɓe malɗuɓe mbaawiri wallireede faa kaala dey 

piirta kibaaru. 

Hono : ordinateere, jannde ballunde maa binndi ɗi wumɓe nawtorto. 

Cenndiigu, yo senndugol neɗɗo maa hiisoragol neɗɗo no hegitoraaki 

saabe yo malɗuɗo.  

Cenndeede, yo nde neɗɗo hiisoraa no hegitoraaki. 

Haala, yo daliiliiji fu, ɗi neɗɗo nawtorto faa haalda e goɗɗo, ley majji 

alaamaaji na ɗoon. 

Kaane ɓii-Aadama, yo kaaneeji fu ɓuruɗi teddude ɗi yimɓe fu njeyi 

rewude, faa tukkita malɗuɓe. 

 

3. Haalaaji tedduɗi ley Alkawla oo. 

Yimɓe malɗuɓe ndoolɗataake ley cuɓol muɓɓen. Fay go’oto e maɓɓe  

senndataake.  

Yimɓe malɗuɓe na njeyi limeede ley yimɓe. 

Yimɓe malɗuɓe e sukaaɓe malɗuɓe na njeyi teddineede. 

Yimɓe fu, na njeyi tawreede mbel-ko’aakuuji go’oti. 

Worɓe e rewɓe fu, na njeyi tawreede mbel-ko’aakuuji go’oti. 

4. Ko leyɗe njeyi waɗude 

Leyɗe fu na njeyi taññorde ke yimɓe malɗuɓe na kaybire no wooɗiri, 

na ɓe njeyi naforaade kaane ɓiɓɓe-Aadama en. 

Leyɗe fu paamiri faa : 

ngaɗa sartiiji e luwaaji paabantooɗi yimɓe malɗuɓe nawtoraade kaane 

muɓɓen ; 

wattitinde luwaaji ɗi potanaa yimɓe malɗuɓe ; 

taññora ɗe ndewan kaane yimɓe malɗuɓe faa ɓe kaybire no wooɗiri 

ley aadiiji politikki adetee-ɗi fu ; 

taa fay go’otum lunndii-ɗum Alkawla oo waɗe ; 

taññorde ke laamiiɓe ngaɗan ko Alkawla oo darni ; 

taññorde ke neɗɗo fu waɗataa yimɓe malɗuɓe ko hegitaaki. 

 

5. Laataade go’otum 

Leyɗe ɗee na paamiri ke yimɓe fu yo go’otum banngal luwaa, ko 

ɓeydi, yimɓe malɗuɓe mbaawaaka waɗeede ko hegitoraaki. Yimɓe 

malɗuɓe tawuɓe ko ngaɗa ɗum hegitaaki fu, na mbaawi yahude 

gosorde. 

 

6. Rewɓe malɗuɓe na njeyi haybireede no wooɗiri 

Leyɗe ɗee paamiri faa ɓe kolla ke wakkati gomma rewɓe e surbaaɓe 

malɗuɓe na cennde.  

Leyɗe ɗee na njeyi taññorde ke rewɓe e surbaaɓe malɗuɓe na kewti 

ko’e muɓɓen, na ɓe mbuuri nguurndam maɓɓe, na ɓe kiisore hono no 

yimɓe fu. 

7. Sukaaɓe malɗuɓe na njeyi haybireede no wooɗiri 

Leyɗe fu paamiri kolli ke sukaaɓe malɗuɓe e sukaaɓe woɓɓe ɓe fu yo 

potu nder kaane, na ɓe njeyi haybireede hono no sukaaɓe woɓɓe ɓe 

nih. 

Ko wooɗani suka fu, ɗum jeyi teddineede. 

Leyɗe fu paamiri kolli ke sukaaɓe malɗuɓe na ngoodi haanere kaala 

ko woodani-ɓoy. Ɓe keɓan mballa dow majjum. 

 

8. Hollude yimɓe ko woni malal 

Leyɗe fu paamiri faa kolla yimɓe ko woni malal. Ko ɓeydi, leyɗe fu 

kollan ke kaane yimɓe malɗuɓe e yimɓe fu yo potu.  

Leyɗe ɗee paamiri faa kolla ke yimɓe malɗuɓe na mbaawi waɗude ko 

heewi. 

Nani ko waɗete : 

tinndinooje faa miilooji yimɓe dow nguurndam yimɓe malɗuɓe 

mbattito ; 

hollugol yimɓe golleeji ɗi yimɓe malɗuɓe mbaawi gollude ; 

hollugol sukaaɓe potal haybugol banngal malɗuɓe ; 

ŋaaragol kumpitooɓe kollira malɗuɓe no wooɗiri. 

 

9. To waawi yaheede/heɓeede 

Leyɗe ɗee na njeyi moƴƴinde laabi nokkuuje to yimɓe malɗuɓe 

mbaawi yahude. Gereeji fu. 

Kewtol garuuje laamu hono dokotorooje, lekkolji, ko ɓeydi ya 

jahaangal  (taransipooraaji) na njeyi moƴƴineede. 

Heɓugol kibaaru na jeyi tawe na moƴƴi. 

Binndanɗe na njeyi tawe mbinndiraama no hoyiri, tawe ɗe 

mbinndiraama Baray du. 

Na jeyi mballitooɓe e nantinooɓe faaɗuɓe tawe ley sarwiisiiji laamu 

leydi. 

Sey laabi faa anndite no yottoragol sarwiisiiji laamu leydi waawiri 

moƴƴinireede darne.  

Gollooɓe ɓe fu, na jeyi termude faa ko ɓe ngaɗanta malɗuɓe tawe na 

ballani ɓoy. 

Janndeeji kaɓɓodiiɗi e ko waawi waɗeede na njeyi janngineede. 

Malɗuɓe na njeyi daraneede faa keɓa daliiliiji annde kese. 

 

10. Haanere nguurndam  

Yimɓe fu na ngoodi haanere nguurndam, faa tawti malɗuɓe.  

Leyɗe ɗee na njeyi taññorde ke malɗuɓe na ngoodi mbel-ko’aaku 

mbuurda hono no yimɓe fu.  

 

11. Wakkati tiiɗormaaji 

Yimɓe malɗuɓe na njeyi jinnganeede wakkatiiji tiiɗorma, hono wawtu 

ƴuhoole mawɗe. 

 

12. Haybireede no hegitori banngal luwaa 

Luwaa na jeyi saanude yimɓe malɗuɓe hono no neɗɗo kala.  

Yimɓe malɗuɓe na ngoodi haanere ada aadiiji tedduɗi kaɓɓodiiɗi e 

nguurndam muɓɓen. 

Yimɓe malɗuɓe na njeyi walleede soni na ɓe muuyi. Na ɓe njeyi 

walleede soni ɓe adii aadiiji. 

Soni neɗɗo malɗuɗo muuyi goɗɗo loomta-ɗum haala, sey taññore ke 

ɗum waɗirte no hegitori. 

Yimɓe malɗuɓe na ngoodi kaane hono no yimɓe fu, faa : 

njogo jawdi, kokka ndi du ; 

kawjo ceede muɓɓen. Ñalmo ceede ; 

ndesa ceede muɓɓen, ndaarana galle muɓɓen. 

Leyɗe ɗee na njeyi wallude malɗuɓe faa kawjo jawdi muɓɓen. 

 

13. Yahude to gosoyte 

Malɗuɓe e yimɓe woɓɓe ɓe fu, potu kaane banngal gosirde.   

Yimɓe malɗuɓe na mbaawi ŋaaraade mballa soni na tilsi faa ɓe 

toomto kaane maɓɓe. 

Leyɗe ɗee na njeyi waɗande gosotooɓe, poliisi en, yimɓe ngollooɓe 

ley kasuuji janndeeji (formasiyonji) cuɓaaɗi faa ɓe keɓa ɓe mballa 

malɗuɓe.  

 

14. Malɗuɓe kewta ko’e muɓɓen de tawe bonnde fu 
hewtataako ɓoy 

 

Malɗuɓe na njeyi hewtude ko’e muɓɓen tawe bonnde fu hewtaaki ɓe. 

Malɗuɓe mbaawaa kaseede batte yo ɓe malɗuɓe tan soni wanaa 

luwaa darni maa soni ɓe ngollayna ko luwaa haɗi. 

Soni malɗuɓe kasaama, na ɓe njeyi haybireede hono no Alkawla oo 

darniri nih. 

Malɗuɓe na njeyi jogaade kaane go’ote tawe na ɗe kaɓɓodi e luwaaji 

darnaaɗi ley leyɗe ɗee. 

Alkawla oo na ŋaaro leyɗe ɗee : 

kokka malɗuɓe kibaaru paaminiiɗo dow kaane maɓɓe ; 

kokka mballa e gollitirɗi faa malɗuɓe njinngana ko’e muɓɓen to 

gosete ; 

kokka malɗuɓe laawol ɓe ŋaaro gosirde ndaartino talki maɓɓe wakkati 

mo yimɓe fu mbaawi waɗude ɗum.  

15. Taa ɓe torle maa ɓe kaybire no boniri 
 

Yimɓe malɗuɓe njeyaaka torleede maa haybireede no boniri. 

Malɗuɓe mbaawaaka nawtoreede banngal enndi, ko ɓuri fu, enndi 

kaɓɓodiiɗi e lokotoraaku (soni wanaa dow yarda maɓɓe). 
 

16. Taa ɓe ndoolɗe maa ɓe tampine 
 

Leyɗe ɗee na njeyi tuumtaade ke malɗuɓe ndoolɗataake, ɓe 

nawtortaake, ɓe nawtortaake no wellitori ley galle e ley wuro du. 

Leyɗe ɗee na njeyi haɗude wilngooji de ɗe taññora ke gollitirɗe lobbe, 

kibaaru lobbo e jannde lobbere na woodi faa wilngooji tayke dey ɗi 

anndine. 

Leyɗe ɗee na njeyi taññorde ke sarwiisiiji ballooji malɗuɓe na tuumtore 

no wooɗiri faa wilngo fu lalline. 

Leyɗe ɗee fu na njeyi taññorde ke malɗuɓe wilngaaɓe na keɓa mballa 

nde ɓe kaaja faa ɓe ndeeno de ɓe kisa tampineede.  

Leyɗe ɗee fu na njeyi taññorde ke na ɗe ngoodi daliiliiji faa ɗe anndita 

tampiriiji malɗuɓe dey ɗe njahra tampinooɓe ɓeen to gosete. 

Leyɗe ɗee fu na njeyi, ko ɓuri fu, ɗe kakkilana tampiriiji rewɓe e 

sukaaɓe.  

17. Suurugol yimɓe malɗuɓe   
 

Malɗuɓe, kamɓoy nawtorto terɗe muɓɓen e miilo mu’en. Na ɓe njeyi 

teddineede hono no yimɓe fu. 
 

18. Yiilagol e jeyeede leydi 
 

Yimɓe malɗuɓe na ngoodi haanere : 

cuɓo to ɓe koɗata, yiilooraade no ɓe kaajora.  

laataade ɓii-leydi.  

jogaade talki hono paasipoor. Wurtaade ngenndi fu, faa tukka leydi 

maɓɓe.   

Sukaaɓe malɗuɓe na njeyi tawreede jammoore, laataade ɓii-leydi, e, 

soni na waawi laataade, na ɓe njeyi anndude saaraaɓe maɓɓe. 

Saaraaɓe maɓɓe njeyi bambude ɓe.  

19. Nguurndam ley kewtal ko’aaku e taweede ley jamaa  
 

Leyɗe ɗee na njeyi taññorde ke yimɓe malɗuɓe na mbaawi suɓaade 

tawe na hawriri no ɓe mbuurdi e no ɓe ngollidirta e jamaa. 

Yimɓe malɗuɓe na mbaawi suɓaade : 

ɗo ɓe koɗata ; 

Yimɓe ɓe mbuurdata ; 

mballaaji cuɓaaɗi ɗi ɓe kaaja faa tawti mballa hoorem ; 

mballaaji mboowaaɗi, heɓude mballa lobbo. 
 

20. Yiilndeeji mona kala  
 

Leyɗe ɗee na njeyi taññorde ke yimɓe malɗuɓe na kewti ko’e muɓɓen 

ley yiilndeeji. 

Na ɗe njeyi : 

wallude yimɓe malɗuɓe faa tawe ley jahaale maɓɓe fu, na ɓe kewti 

ko’e maɓɓe. 

daraade fa yimɓe malɗuɓe keɓa mballa potanɗo ɓoy ley yiilndeeji 

muɓɓen. Heɓude mballa potanɗo e malɗuɓe. 

taññorde ke ceede mballaariiji ɗin ɗuuɗaa sanne. Na ɗe njeyi 

humpitinde no mballa oon heɓirte.  

huynude dente mawɗe faa ley ko ɗe ngaɗata fu, ɗe ndaara saɗɗaaji ɗi 

yimɓe malɗuɓe mbaawi tawreede. 

huynude dente mawɗe tawe ley ko ɗe ngaɗata fu, ɗe ƴeewa saɗɗaaji 

yimɓe malɗuɓe. 
 

21. Taweede malɗuɓe na mbaawi haalude ko kaaja, na ɓe 
mbaawi heɓude kibaaruuji 

 

Leyɗe ɗee na njeyi taññorde ke yimɓe malɗuɓe na mbaawi ŋaaraade, 

hokkude kibaaru e haalude ko kaaja. 

Dow majjum, leyɗe ɗee na njeyi : 

hokkirde malɗuɓe kibaaru e haala paaminiika.   

daraade faa malɗuɓe nawtoro muugaare maa Baray maa gollitirgal 

gonngal kala. 

huynude sarwiisiiji laamu faa kokka kibaaru paaminiiɗo. 

huynude  heɓa ko hokkata maa kokkooɓe kibaaru fu, tawe malɗuɓe na 

mbaawi yottaade ɗum/ɓe. 

22. Nguurndam suuriiɗam  
 

Yimɓe malɗuɓe na njeyi tawreede nguurndam suuriiɗam. 

Leyɗe ɗee na njeyi taññorde ke kibaaruuji kaɓɓodiiɗi e malɗuɓe na 

cuuri maa yo kamɓe tan anndi ɗi. 

23. Teddinde hoɗorde e koreeji malɗuɓe  
 

Leyɗe ɗee na njeyi taññorde ke yimɓe malɗuɓe na ngoodi kaane hono 

no yimɓe fu banngal dewgal, koreeji e banngal yigiraagu. 

Leyɗe ɗee na njeyi taññorde ke : 

yimɓe malɗuɓe yo potu e kaane ley dewgal, ley heɓugol sukaaɓe soni 

wonnduɓe ɓen na kaaja. 

yimɓe malɗuɓe na ngoodi haanere keɓa hakke sukaaɓe ɓe ɓe kaaja e 

wakkati nde ɓe kaaja. Ko ɓeydi, ɓe ndimɗintaake soni ɓe kaajaaka. 

yimɓe malɗuɓe na ngoodi haanere faa ndaarana nguurndam koreeji 

muɓɓen, ɓe keɓa kibaaruuji mbaawuɗi wallude ɓe banngal majjum. 

yimɓe malɗuɓe na njeyi heɓude mballa faa mara koreeji muɓɓen.  

leyɗe ɗee kokkan saaraaɓe kibaaruuji de mballa ɓe, ɓe laato saaraaɓe 

saahiiɓe. Sukaaɓe malɗuɓe na ngoodi haanere taa cennde e koreeji 

muɓɓen soni ɓe kaajaaka, soni wanaa luwaa holli ɗum ley mballa suka 

oo. 

ko nafata sukaaɓe fu, ɗum ɓurete teddineede. 

sukaaɓe njeyaa senndeede e koreeji muɓɓen saabe saaraaɓe 

muɓɓen yo malɗuɓe. Wakkati gomma, go’oto koreeji na waawi 

marude suka. 

24. Mbiirdi  
 

Yimɓe malɗuɓe na ngoodi haanere mare, naata lekkol. 

Leyɗe ɗee na njeyi taññorde ke yimɓe malɗuɓe na janngine, na ɓe 

mbaawi yahrude jannde maɓɓe yeeso ley nguurndam maɓɓe ɗam fu. 

Na ɗe njeyi daraade :  

faa yimɓe malɗuɓe mbaawta kolla baawɗe muɓɓen, koolo ko’e 

muɓɓen dey ɓe ketta ɗo ɓe mbaawi hettude ley aduna ɗo. 

taa yimɓe malɗuɓe mburtine lekkol. 

yimɓe malɗuɓe na ngoodi haanere naata lekkol ngenndi lobbo, ɓe 

njeyaa yoɓirde hono no yimɓe fu nih. 

yimɓe malɗuɓe na mbaawi hollude muuraaduuji muɓɓen soni na yoni. 

yimɓe malɗuɓe keɓan mballa lobbo faa ekito. 

yimɓe malɗuɓe na mbaawi ekitaade Baray (gollitirɗe wumɓe ley 

jannde) maa ko laati laawol nannantiral ngol ɓe kaaja fu. 

malɗuɓe na mbaawi ekitaade no muugaaɓe kaalirta de tawe ɗum 

hooƴiraama hono no haala muugaaɓe nih. 

sukaaɓe muugaaɓe e wumɓe na ngoodi haanere njannga, na ɓe njeyi 

walleede soni na tilsi faa ɗum wallaɓe ley jannde maɓɓe. 

faa jannginooɓe tawre annde lobbe. 

yimɓe malɗuɓe na mbaawi heddaade na jannga ley manngu maɓɓe 

soni na ɓe kaaja. 

25. Njamu  
 

Yimɓe malɗuɓe na ngoodi haanere njamu, na ɓe njeyi sawreede, faa 

tukkita yaajingol ndimu. 

Leyɗe ɗee na njeyi taññorde ke : 

yimɓe malɗuɓe na njeyi sawrireede hono no yimɓe fu nih. 

yimɓe malɗuɓe na njeyi sawreede ley lokotoroore nde ɓe kaaja fu 

saabe malal maɓɓe. 

dokotorooje na ɓatti ɗo yimɓe ngoni. 

jom en anndal banngal njamu cawriran yimɓe malɗuɓe hono no yimɓe 

fu nih. 

yimɓe malɗuɓe cenndataake banngal njamu e ndeenaagu saabe yo 

ɓe malɗuɓe. 

yimɓe malɗuɓe mbaawaaka taa ndaarane maa taa ɓe cawre saabe yo 

ɓe malɗuɓe 

26. No yimɓe malɗuɓe mbaawiri woowtirde  
 

Soni na waawi laataade, leyɗe ɗee na njeyi taññorde ke yimɓe 

malɗuɓe na mbaawi wuurirde no wooɗiri tawe yo ley kewtal ko’aaku. 

Na ɗe njeyi wallude ɓe banngal njamu, golle, jannde e mballaariiji 

kaɓɓodiiɗo e nguurndam.  

Leyɗe ɗee kakkilana haajuuji e semmbeeji yimɓe malɗuɓe law faa ɓe 

keɓa mballaari e sarwiisiiji ɗi ɓe muuyata. 

Sarwiisiiji ɗin na njeyi ɓattaade ɗo yimɓe ngoni. Gollooɓe ley majji na 

njeyi janngineede heɓa ɓe ngollira no wooɗiri. 

Leyɗe ɗee na njeyi hakkilande siiji mballaariiji e gollitirɗe tilsanɗe 

yimɓe malɗuɓe. 

27. Golle  
 

Yimɓe malɗuɓe na ngoodi haanere ngolla hono no yimɓe fu, ɓe cuɓo 

gollal maɓɓe, ɓe keɓa ko ɓe mbuurda. 

Leyɗe ɗee na njeyi daraade faa ɓura no ɗe ndarori hannden nih faa 

yimɓe malɗuɓe keɓa golle :  

ɗe ada luwaaji kollooji ke yimɓe malɗuɓe na ndaarde no wooɗiri ɗo ɓe 

ngollata fu. 

ɗe taññora ke yimɓe malɗuɓe e yimɓe fu yo potu kaane e jone ley 

gollal, njoɓdi ndin du yo go’otum. 

ɗe taññora ke yimɓe malɗuɓe na ngoodi haanere naatude ley 

waaldeere darontoonde gollooɓe hono no neɗɗo kala. 

ɗe taññora ke yimɓe malɗuɓe na mbaawi nannude ko’e muɓɓen ley 

keeƴe golle faa ɓe keɓa golle, na ɓe mbaawi naatude ley janndeeji faa 

ɓe keɓa golle. 

ɗe mballa yimɓe malɗuɓe keɓa golle dey ɓe keddodo e maggal, ɓe 

mballe ɓe keɓa gollal lobbal. 

ɗe mballa yimɓe malɗuɓe ndarna gollal muɓɓen. 

ɗe mballa malɗuɓe faa ngollana leydi maa ngolla ley dokotorooje. 

ɗe ndaro faa feddeeji golle (anterepiriijiiji) paaboro malɗuɓe golle. 

ɗe taññora ke malɗuɓe na ngoodi nokku golle lobbo. 

ɗe taññora ke malɗuɓe na mbaawi heɓude annde ley gollal muɓɓen. 

ɗe mballa malɗuɓe faa aditoo golle. 

Leyɗe ɗee na njeyi taññorde ke malɗuɓe nawtortaake maa 

ndoolɗataake ngolla tawe njoɓaaka. 

28. Daliili nguurndam 
 

Yimɓe malɗuɓe e koreeji muɓɓen na ngoodi haanere daliili 

nguurndam. Ley majjum na limte ñaamdu, kolte, gonndal e ndiyam 

laaɓuɗam. 

Yimɓe malɗuɓe na njeyi mbaawta ɓurtina daliili nguurndam muɓɓen 

hono no yimɓe fu nih. 

Leyɗe ɗee na njeyi taññore ke : 

malɗuɓe na ngollirane (njannginire, cawrire…) no wooɗiri, na ɓe 

mballe faa fotira no ɓe ngorndi tawe njoɓdi ndin ɗuuɗaay. 

yimɓe malɗuɓe (malɗuɓe), ko ɓuri fu surbaaɓe, rewɓe e nayeeɓe, na 

njeyi paaboreede mballa faa ɓe keɓa daliili nguurndam lobbam. 

malɗuɓe talkaaɓe na njeyi heɓude mballa laamu leydi.  

malɗuɓe na njeyi heɓude cuuɗi ɗi laamu leydi ñiɓata de coggu mu’en 

ɗuuɗaa. 

malɗuɓe na ngoodi kaane ada powtiri (reterette) muɓɓen hono no 

yimɓe fu. 

29. Nannude hoorem ley politikki 
 

Malɗuɓe na ngoodi haanere nanna ko’e muɓɓen ley politikki hono no 

yimɓe kala : na ɓe mbaawi wotude, na ɓe mbaawi woteede du. 

Malɗuɓe na ngoodi haanere    wote : 

tawe na ɓe kooli ke yottagol to wotete toon na balli, na faamini. 

tawe na ɓe kooli ke wote oon na suuri, neɗɗo ittanta hoorem, ɗo doole 

fu walaa. Tawe ɓe keɓan mballa no ɓe kaajora soni na tilsi. 

tawe na ɓe kooli ke yimɓe malɗuɓe na ngoodi haanere nanna ko’e 

muɓɓen ley feddeeji ɗi ngollantaa laamu leydi e baale politikki.   

tawe na ɓe kooli ke malɗuɓe na ngoodi haanere naata ley baale yimɓe 

malɗuɓe faa ɓe loomta ɓe. 

tawe na ɓe kooli ke malɗuɓe na ngoodi haanere ƴama suɓeede wawtu 

wote depitee en maa konseye en. 

30. Piirtol terɗe e belte  
 

Malɗuɓe na ngoodi haanere piirta terɗe muɓɓen dey ɓe mbelto. 

Leyɗe ɗee na njeyi taññorde ke gollitirɗe hono dewte na keɓo.  

Telee, sinima maa teyaatiri na keɓo, na mbaawi yeheede. 

Malɗuɓe na mbaawi yahude nokkuuje hono ley cuuɗi gineeji 

finaatawaaji. 

Malɗuɓe na mbaawi laataade ñeeño. 

Dowle e luwaaji tinnantaa malɗuɓe keɓol dewte e sinimaaji. 

Finaatawa pahiɗimɓe e finaatawaaji goɗɗi fu teddinaama. 

Malɗuɓe mballete ley piirtol terɗe gaɗeteengol wawtu kala. 

Malɗuɓe na mbaawi waɗude piirtol terɗe ngaɗanaa-ngol malɗuɓe tawti 

belte. 

Nokkuuje ɗe piirtol terɗe waɗete e nokkuuje belte goɗɗe tiiɗaa 

yotteede. Sukaaɓe malɗuɓe kaɗataake taa piirta terɗe mu’en, taa 

mbelto. 

31. Kibaaruuji  
 

Leyɗe ɗee na njeyi hawrondingol kibaaruuji mballooji ɗe faa ɗe ndarna 

oo Alkawla.  

Kibaaruuji mona kala na njeyi suureede, na ɗi njeyi hawrondineede ley 

teddeengal kaane ɓiɓɓe-Aadama en. 

Leyɗe ɗee na njeyi taññorde ke kibaaru oo na waawi yottagol 

malɗuɓe. 

32. Leyɗe ɗee ngollidan  
 

Leyɗe ɗee na njeyi gollidinde faa ɗe tabintina oo Alkawla. 

Na ɗe njeyi taññorde ke : 

« gollidinde », fiirtataana gollidinde, gollande malɗuɓe. 

leyɗe ɗee kokkondiran kibaaru, jannde e anndal faa yimɓe fu ngolla, 

dey ngollira no wooɗiri. 

Leyɗe ɗee ngollidan faa ɗe kuyna tefal dey ɗe kokkondira ko ɗe nji’iti. 

33. Tabintinde Alkawla oo, tuumtaade dewol makko ley 
Suwiisi  

 

Guwernemaaji na njeyi : 

tawreede nokku kawrital guwernemaaji faa ɗi tabintina oo Alkawla. 

tawreede daliili faa ɗi eta dewol Alkawla oo. Malɗuɓe nanne ley etu 

dewol Alkawla oo. 

34. Fedde kaane yimɓe malɗuɓe  
 

Leyɗe ɗee na njeyi wotude fedde (komitte) suɓaande faa nde taññora 

ke oo Alkawla tuumtorte no wooɗiri. Fedde nden na jeyi taweede to 

Fedde leyɗe aduna to (innditirteende Nasiyo  inii). 

35. Kaɓɓondiral leyɗe koddirɗe tabintinan Alkawla oo  
 

Leydi fu na jeyi winndude kumpital gollal ngal e ɓeydaari maggal fa 

Alkawla oo rewe. 

Leydi fu na jeyi hokkude fedde kaane yimɓe malɗuɓe (komitte) 

kumpital mayri ley duuɓi 2 caggal maandingol mayri Alkawla oo.   

36. Ndaarugol kumpite  
 

Komitte oo na jeyi janngude kumpite de hokka miilooji e yarda dow ko 

leyɗe ɗee mbaawi waɗude. Komitte oo na waawi ŋaaraade kibaaruuji 

ɓeydita. 

Soni neeɓi de leydi hokkaay kumpital muuɗum, Komitte oo na waawi 

miccintinde ndi ke ley lebbi 3, o waɗan tuumtol ley leydi ndin. 

Leyɗe maandinɗe Alkawla oo fu, na njeyi heɓude kumpite leyɗe goɗɗe 

maandinɗe Alkawla oo. 

Leyɗe ɗee na njeyi taññorde ke kumpite ɗen e tinndinooje Komitte na 

kewta jamaa. Komitte oon na waawi nildude kumpite ɗen departemaaji 

e baale soni Komitte oon na haaja tinndinooje majji. 
 

37. Komitte e leyɗe ɗee fu ngollidan  
 

Leyɗe ɗee ngollidan e Komitte oo, ɗe kokkan Komitte oo kibaaruuji ɗi 

o haaja. 

Komitte oo miiloto no o waɗata, tawe na wooɗi de gollida e leyɗe ɗee.  
 

38. Noye Komitte oo gollidirta e baale goɗɗe ɗee ?  
 

Na yoni ko leyɗe ɗee e baale ɗee ngollida faa tabintina Alkawla oo. 

Komitte ŋaaroto departemaaji e baale feerefeereeje kokka yardaaji 

muɓɓen e kibaaru kaɓɓodiiɗi e gollal majji.  

Komitte oo na waawi ŋaaraade baale kaane ɓiɓɓe-Aadama en goɗɗe 

faa ɗe piirta no ɗe kiisorto Alkawla oo ley golle majje. 

39. Kumpital Komitte  
 

Komitte oo na jeyi winndude humpita Batu Kuuɓuɗo e Fedde 

tinndinoore banngal riiku e nguurndam ley duuɓi 2 fu. Kumpite ɗen na 

njeyi hollude tinndinooje leyɗe dow ko jeyuno golleede. 
 

40. Kawrital leyɗe maandinɗe Alkawla oo 
 

Leyɗe maandinɗe ɗee na njeyi yiidude wakkati-wakkati heɓa ɗe piloo 

daliiliiji faa Alkawla oo rewe. 

Ji’idal go’aɓal ngal na jeyi waɗeede ley lebbi 6 dow puɗɗe tabinntingol 

Alkawla oo. Hooreejo (Seketteere jeneral) Waalde leyɗe aduna na jeyi 

anniyaade jiide goɗɗe. Hooreejo (Seketteere jeneral) Waalde leyɗe 

aduna, kam woni mawɗo gollal kawronndinoowal leyɗe aduna fu. 
 

 

41. Mooɓude kumpite ɗee e kibaaruuji ɗii fu   
 

Hooreejo (Seketteere jeneral) Waalde leyɗe aduna mooɓan kumpite 

ɗee fu e kibaaru kaɓɓodiiɗo e gollal ngal. 
 

42. Maandingol Alkawla oo  
 

Leyɗe ɗee na mbaawi maandinde Alkawla oo gilla 30 lewru marsi 

nokku golle Waalde leyɗe aduna, to New Yorke to. 
 

43. Paamiral leyɗe  
 

Leyɗe ɗee na njeyi tawe maandini Alkawla oo, nden, yo tilaay ɗe 

ndewa ko o darna. Leyɗe ɗe maandinaay Alkawla oo, na mbaawi 

maandinde o faa darde hannde.  

44. Feddeeji leyɗe  
 

Leyɗe goɗɗe naati ley Alkawla oo, ammaa yo dow waalde, hono, leydi 

raneeɓe (Eroppi). 

Baale ɗen na mbaawi naatude ley Alkawla oo dey ɗe kolla ndeye 

leyɗe ɗen kaalata haala Alkawla oo. 
 

45. Ndeye Alkawla oo fuɗɗuta ?  
 

Alkawla oo fuɗɗataana balɗe 30 caggal nde leyɗe 20 njaɓi maandini o.  
 

46. Sabaabuuji salagol  
 

Leyɗe ɗee, mbaawaa salaade maandinde Alkawla oo dow ɓolum.   
 

 

47. Battite Alkawla oo  
 

Leyɗe ɗee na mbaawi ŋaaraade battite ley Alkawla oo. Na ɗe mbaawi 

winndude ɗe kokka Hooreejo (Seketteere jeneral) Waalde leyɗe 

aduna, kam du yottina leyɗe goɗɗe ɗee.  

Leyɗe ɗee adataa ke na ɗe njeyi yi’idude faa ɗe kaala haala battite, ke 

na ɗe paamiri faa ɗe mbattita Alakawla oo.  
 

 

48. Soni leydi na haaja wurtagol Alkawla oo  
 

Leydi fu na waawi darnude dewal Alkawla oo, ammaa sey ndi winnda 

ndi hokka Hooreejo (Seketteere jeneral) Waalde leyɗe aduna (ONI). 

Leyɗe ɗee ndarnan dewal Alkawla oo hitaande caggal nde leetere nde 

yotti Hooreejo (Seketteere jeneral) Waalde leyɗe aduna 

49. Jannde ballunde  
 

Alkawla oo na jeyi winndireede no balliri.  
 

 

50. Alkawla oo, fiirtire e haalaaji goɗɗi  
 

Alkawla oo winndirte e Engeleere, Araabiire, Sinuwaare, Esepañol, 

Faransiire e Risiire, tawe o fotu ley haalaaji ɗii fu. 

 

 

 

 

 

 

 

 


